
Prezident İlham Əliyev Avropa İttifaqının 
ölkəmizdəki nümayəndəliyinin yeni təyin 
olunmuş rəhbərinin etimadnaməsini qəbul edib

(əvvəli 1-ci səhifədə)
Səfiri salamlayan Azərbaycan 

Respublikasının Prezidenti İlham 
Əliyev dedi: 

– Cənab səfir, Azərbaycana xoş 
gəlmisiniz. Sizə ölkəmizdə xoş vaxt 
keçirməyi arzu edirəm. Həyatınızın bir 
hissəsi bizim ölkəmizlə bağlı ola-
caqdır. Ümid edirəm, siz nəinki indi 
haqqında danışdığınız məsələlərin 
təşviqində bir səfir kimi fəal olacaq-
sınız, eyni zamanda, sizin ətrafı 
görmək və Azərbaycanı daha da 
yaxşı tanımaq imkanınız olacaqdır ki, 
Brüsselə və ya hər hansı başqa bir 
yerə geri döndükdə özünüzlə yaxşı 
xatirələr aparasınız. Siz qeyd etdiyiniz 
kimi, əməkdaşlığımızın, uzunmüddətli 
əməkdaşlığımızın çox geniş gündəliyi 
var. Bu, çox səmərəli və uğurlu 
əməkdaşlıqdır. Sizin qeyd etdiyiniz 
sahələr, əslində, bizim əməkdaşlığın 
prioritet sahələridir və prezident Şarl 
Mişelin bu yay səfəri zamanı biz bu 
məsələləri geniş müzakirə etdik. 
Bizim ikitərəfli münasibətlərimiz, 
regional inkişaf, postmüharibə 
vəziyyəti ilə bağlı baxışlarımız 
tamamilə üst-üstə düşür. Biz Avropa 
İttifaqına səylərin səfərbər olun-
ması və postmüharibə vəziyyətinə 
töhfə verilməsi prosesində böyük 

tərəfdaşımız və dürüst vasitəçi kimi 
güvənirik. Bizim ənənəvi əməkdaşlıq 
sahələrimiz yaxşı məlumdur və biz 
böyük nailiyyət əldə etmişik. On 
il bundan əvvəl bu binada Avropa 
İttifaqı ilə Azərbaycan arasında 
enerji sahəsində əməkdaşlığa, enerji 
təhlükəsizliyinə dair Bəyannamə 
imzalandı. Bu, Cənub Qaz Dəhlizinin 
icrası istiqamətində çox mühüm ad-
dım idi. Bundan sonra əməli addımlar 
atıldı və ötən ilin son günündən bu 
yana biz artıq əməli nəticələri görü-
rük. Azərbaycan qazı artıq Avropa 
bazarındadır. 

Əlbəttə ki, bizim böyük layihə 
olan Cənub Qaz Dəhlizinin tamam-
lanması ilə bağlı planlarımız bu-
nunla məhdudlaşmır. Biz görürük 
ki, Avropa İttifaqının bir çox başqa 
üzvlərinin də təchizatçısı ola bilərik. 
Biz təchizatımızın coğrafiyasını 
genişləndirmək üçün Avropa İttifaqı 
ilə birgə işləməyi planlaşdırırıq – 
xüsusilə indi, qışda hər kəs görəndə 
ki, alternativ marşrut baxımından 
alternativ mənbə məhz enerji 
təhlükəsizliyidir. 

Avropa Komissiyasının bi-
zim nəqliyyat sektorumuza böyük 
əhəmiyyət verməsi məni çox qane 
edir. Prezident Şarl Mişelə səfəri 
zamanı ona bizim Dəniz Ticarət 

Limanının, Azad İqtisadi Zonanın 
imkanları təqdim olundu. Biz Avropa 
təsisatlarının bu sahəyə ciddi yanaş-
masını görürük. Bu, təkcə iqtisadi, 
nəqliyyat sahəsində əməkdaşlıq 
baxımından deyil, həm də ümumilikdə 
regionda sabitlik və təhlükəsizlik baxı-
mından həqiqətən də çox ümidverici 
sahə ola bilər. Çünki əməkdaşlıq 
ölkələri birləşdirir, onları bir-birindən 
asılı edir, onlar faydanı paylaşa bilir. 
Həmin səbəbdən də bu, hər hansı 
yanlış anlaşılma risklərini minimuma 
endirir. Siz bəlkə də bilirsiniz ki, biz 
Azərbaycanda nəqliyyat infrastrukturu 
şəbəkəsinin bütün vacib elementlərini 
tamamlamışıq və biz hazırıq, artıq bu 
potensialdan istifadə edirik. 

Sizin qeyd etdiyiniz digər sahələr 
də çox mühümdür. Humanitar, təhsil, 
sözsüz ki, Azərbaycanın demokratik 
inkişafı ilə bağlı bütün bu məsələlər 
bizim gündəliyimizdədir və biz Avropa 
İttifaqı ilə sıx şəkildə işləyirik. 

Əlbəttə, indi düşünürəm ki, ən 
mühüm sahələrdən biri postmüharibə 
dövründə inkişafın, davamlı sülhün 
və əməkdaşlığın bərqərar olmasına 
Avropa İttifaqının töhfəsidir və biz 
buna hazırıq. Siz bəlkə də mənim 
bununla bağlı bəyanatlarımı eşitmisi-
niz. Mən nəzərdə tutduğumu deyirəm, 

bu, bizim siyasətimizdir. Biz səhifəni 
çevirmək, qonşumuz Ermənistanla 
əlaqələr qurmaq istəyirik. Biz sülh ra-
zılaşması, delimitasiya, kommunika-
siyaların açılması ilə bağlı danışıqlara 
başlamağa hazırıq. Bu proses qismən 
başlayıb. Lakin düşünürəm ki, əgər 
Avropa İttifaqı fəal iştirak etsə, – mən 
belə bir istəyin olduğunu görürəm, – 
bu, bir çox sahələrdə bizə kömək edə 
bilər. Ümumilikdə Cənubi Qafqaz-
da vəziyyət 30 il ərzində olmayan 
tamamilə yeni bir miqyas ala bilər. 
Bu da sabitlik, proqnozlaşdırılma və 
sülhün çox mühüm amili ola bilər. 

Əminəm ki, siz çox məşğul 
olacaqsınız, çünki görüləsi çox iş 
var. Mən sizə və ailənizə uğurlar, 
Azərbaycanda yaxşı vaxt keçirməyi 
arzulayıram.

***
Səfir Petr Mixalko qarşılıqlı 

səmərəli əməkdaşlığın nəticə verməsi 
üçün çox fəal şəkildə işləməyə 
hazır olduğunu dedi. Vurğuladı 
ki, Prezident İlham Əliyevin qeyd 
etdiyi sahələr onlar üçün də böyük 
əhəmiyyət kəsb edir. O, gələcəkdə 
əməkdaşlıq üçün çoxlu imkanların 
yaranacağına əminliyini ifadə etdi. 

AZƏRTAC

Oktyabrın 6-da Azərbaycan 
Respublikasının 
Dayanıqlı İnkişaf üzrə 

Milli Əlaqələndirmə Şurası, 
İqtisadiyyat Nazirliyi və Birləşmiş 
Millətlər Təşkilatının (BMT) İnkişaf 
Proqramının Azərbaycandakı 
Nümayəndəliyinin təşkilati 
dəstəyi ilə “Dayanıqlı inkişafın 
maliyyələşdirilməsi: COVID-19 
pandemiyasından dayanıqlı və 
yaşıl bərpa” mövzusunda tədbir 
keçirilib.

Tədbirdə dayanıqlı inkişafın 
maliyyələşdirilməsi məsələləri, 
Azərbaycanda pandemiyadan sonrakı 
dövrdə inkişaf prioritetlərinin icrası 
üçün yeni çağırışlar, “yaşıl” mənbələr 
hesabına iqtisadiyyatın dayanıqlılığını 
və keyfiyyətini təmin edən mühitin 
təşviqi imkanları, Dayanıqlı İnkişaf 
Məqsədlərinə (DİM) nail olunması yolları 
müzakirə edilib.

İqtisadiyyat naziri, Dayanıqlı İnkişaf 
üzrə Milli Əlaqələndirmə Şurasının 
sədr müavini Mikayıl Cabbarov 
dayanıqlı inkişaf məqsədlərinə nail 
olunması və “yaşıl iqtisadiyyat”a 
keçid istiqamətlərində ölkəmizdə ötən 
dövrdə həyata keçirilən tədbirlər, 
onların maliyyələşdirilməsi, pandemiya 
dövründə iqtisadi sabitliyin, makroiqtisadi 
dayanıqlılığın və iş yerlərinin qorunması 
məqsədilə tətbiq edilən dəstək 
mexanizmləri barədə məlumat verib. 
Qeyd edilib ki, dünya enerji bazarlarında 
baş verən dalğalanmalar, pandemiya 
səbəbindən tətbiq edilən məcburi 
iqtisadi məhdudiyyətlər iqtisadiyyata, 
o cümlədən ölkəmizdə DİM-in 
reallaşdırılmasına mənfi təsir göstərib. 
Bu təsirlərin minimallaşdırılması üçün 
Azərbaycan hökuməti iqtisadi inkişaf və 
sosial dəstək tədbirlərinə 2,7 milyard 
dollar həcmində sosial-iqtisadi dəstək 

paketi təqdim edib ki, bu da  
ÜDM-in 6 faizindən çoxdur. İqtisadiyyat 
naziri dəstək tədbirlərinin müsbət 
nəticələrini qeyd edib, iqtisadiyyatda 
bərpa prosesinin başlandığını,   
2021-ci ilin 8 ayında ÜDM-in real  
ifadədə 3,6 faiz, ilin əvvəlindən  
qeyri-neft ixracının 40 faiz artdığını,  
2021-ci ilin sonunadək 2,2 milyard 
dolları ötəcəyinin proqnozlaşdırıldığını 
diqqətə çatdırıb. Son 10 ildə qeyri-neft-
qaz sektoru milli iqtisadiyyatın başlıca 
artım və inkişaf amilinə çevrilib, bu 
dövrdə ölkə iqtisadiyyatına birbaşa xarici 
investisiyaların həcmi 57 milyard dollara 
yaxın olub, ÜDM-in tərkibində qeyri-neft-
qaz sektorunun xüsusi çəkisi 48 faizdən 
70 faizə çatıb.

Nazir 2020-ci ildə Vətən 
müharibəsində qazanılmış böyük 
qələbə nəticəsində işğaldan azad 
edilmiş ərazilərimizin bərpasının 
ölkənin inkişaf prioritetləri üçün yeni 
çağırışlar və reallıqlar yaratdığını 

vurğulayıb. Qeyd edilib ki, dövlətimizin 
başçısı tərəfindən yeni dövrdə ölkəmiz 
qarşısında duran mühüm sosial-iqtisadi 
və ətraf mühitlə bağlı hədəflərə nail 
olunması, bunun üçün effektiv siyasətin 
formalaşdırılması, azad olunmuş 
ərazilərimizin bərpası məqsədilə bu 
ilin əvvəlində Prezident İlham Əliyev 
tərəfindən “Azərbaycan-2030: sosial-
iqtisadi inkişafa dair Milli Prioritetlər” 
təsdiq olunub və bu prioritetlər DİM-in 
məqsədləri ilə sıx uzlaşır.

İqtisadiyyat naziri milli prioritetlərin 
reallaşdırılması çərçivəsində 
“2021-2025-ci illərdə sosial-iqtisadi 
inkişaf Strategiyası”nın layihəsinin 
hazırlandığını, sənədin yaxın 
zamanlarda İqtisadi Şurada müzakirə 
ediləcəyini bildirib. Strategiyanın həyata 
keçirilməsi 4 başlıca istiqamət üzrə 
dəyişikliklərə səbəb olacaq. Dövlət 
şirkətlərinin gəlirliliyinin artırılması, 
rəqabətli və şəffaf fəaliyyətinin təmin 
edilməsi, dövlət vəsaitlərinin səmərəli 

xərclənməsi, dövlətin borc dayanıqlığının 
yüksəldilməsi və digər tədbirlər 
nəticəsində iqtisadiyyatın dövlət sektoru 
yeni keyfiyyət mərhələsinə qədəm 
qoyacaq, iqtisadi idarəetmə daha da 
təkmilləşdiriləcək. Qeyd edilib ki, həyata 
keçiriləcək tədbirlər nəticəsində növbəti 
ortamüddətli dövrdə ÜDM-in orta illik 
real artım tempi 4,2 faiz, qeyri-neft  
ÜDM-in orta illik real artım tempi isə 
5,2 faiz proqnozlaşdırılır. 2025-ci ilədək 
qeyri-neft ixracının 2 dəfə artırılması, 
ÜDM-də özəl sektorun payının 88 
faizə, qeyri-neft-qaz sektoru üzrə 
ÜDM-də KOB-ların payının isə 35 faizə 
çatdırılması hədəflənir. İqtisadiyyat 
Nazirliyinin proqnozlarına görə, cari 
ildə ÜDM-in real artım tempinin 4,8 faiz 
olacağı gözlənilir.

Nazir Azərbaycanın DİM-lər 
üzrə götürdüyü öhdəliklərin həyata 
keçirilməsinin dövlət siyasətinin 
tərkib hissələrindən olduğunu, icra 
mexanizminin formalaşdırılması 
məqsədilə Dayanıqlı İnkişaf üzrə Milli 

Əlaqələndirmə Şurasının yaradıldığını, 
yerli və beynəlxalq tərəfdaşlarla səmərəli 
əməkdaşlıq qurulduğunu bildirib, ölkədə 
sosial-iqtisadi, ətraf mühit sahələrini 
əhatə edən dövlət proqramlarının, 
strategiyaların, tədbirlər planlarının 
DİM-lərin məqsəd və hədəflərinə 
uyğunlaşdırıldığını vurğulayıb. 
Azərbaycan regionda ilk ölkə olaraq 
DİM-in icrası istiqamətində BMT-nin 
Yüksək Səviyyəli Siyasi Forumuna 
3 Könüllü Milli Hesabat təqdim edib. 
Cari ilin mart ayında BMT-Azərbaycan 

arasında “2021-2025-ci illər üçün 
Dayanıqlı İnkişaf üzrə Əməkdaşlığa dair 
Çərçivə Sənədi”nin imzalandığı diqqətə 
çatdırılıb. 

DİM-lərin maliyyələşdirilməsi 
məsələsinə toxunan nazir BMT ilə 
növbəti 5 illik dövrdə həyata keçiriləcək 
tədbirlərin və “2021-2025-ci illərdə 
sosial-iqtisadi inkişaf Strategiyası”nın 
icrasının bu sahədə yol xəritəsi 
olduğunu qeyd edib. Pandemiyadan 
sonrakı dövrdə inkişaf etməkdə olan 
ölkələrdə maliyyə çatışmazlığı müşahidə 
olunur. Maliyyələşməyə tələbat artır. 
Bu baxımdan qarşımızda maliyyə 
mənbələrindən və vəsaitlərdən səmərəli 
istifadə ilə bağlı çağırışlar durur. Qeyd 
edilib ki, mövcud potensialın daha 
da gücləndirilməsi üçün beynəlxalq 
investorların, donor təşkilatlarının, 
böyük resurslara malik özəl və dövlət 
şirkətlərinin prosesə qoşulması və 
dövlət-özəl sektor tərəfdaşlığının 
genişləndirilməsi önəmlidir. Həmçinin 

vurğulanıb ki, işğaldan azad edilmiş 
ərazilərdə iqtisadi fəaliyyətin bərpası, 
iş yerlərinin yaradılması istiqamətində 
tədbirlərin maliyyəşləşdirilməsinə 
də ehtiyac var. Bu ərazilərdə “ağllı 
şəhər” və “ağıllı kənd” konsepsiyaları, 
“yaşıl enerji zonası” layihələri həyata 
keçiriləcək. Hazırda Zəngilan rayonunda 
bu proses davam etdirilir və “ağıllı kənd” 
konsepsiyasının digər bölgələrdə də 
tətbiqi nəzərdə tutulur. 

BMT-nin İnkişaf Proqramının 
Azərbaycan üzrə rezident nümayəndəsi 
Alessandro Frakassetti çıxış edərək, 
Azərbaycan Hökuməti və BMT-nin 
İnkişaf Proqramı arasında uğurlu 
əməkdaşlıq nəticəsində həyata 
keçirilmiş layihələrin dayanıqlı inkişafa 
nail olunması istiqamətində mühüm 
addım olduğunu və bu əməkdaşlığın 
növbəti illərdə də davam edəcəyinə 
əminliyini bildirib. A.Frakassetti qeyd 
edib ki, dayanıqlı yatırımlar məqsədilə 
“yaşıl artım”ın və Dayanıqlı İnkişaf 
Məqsədlərinin maliyyələşdirilməsi 
istiqamətində hazırda Azərbaycanda 
sistemli dəyişikliklər etmək üçün 
unikal bir fürsət var. BMT-nin rezident 
əlaqələndiricisi bu baxımdan vahid 
maliyyələşdirmə çərçivəsinin mühüm 
alət ola biləcəyini qeyd edib. DİM-in 
maliyyələşməsində dövlət, özəl və 
beynəlxalq təşkilatların əməkdaşlığının 
vacibliyini, bu çərçivədə hökumətlə 
yanaşı, beynəlxalq təşkilatların və 
maliyyə institutlarının da iştirak etdiyini 
qeyd edib. “Yaşıl sərmayalər”in 
iqlim dəyişikliyinə töhfə verəcəyini 
vurğulayan Alessandro Frakassetti 
hazırda “yaşıl mənbələr”dən istifadə 
etməklə iqtisadiyyatın inkişafının və 
dayanıqlığının təmin edilməsinin qlobal 
xarakter aldığını və bu mexanizmin 
qarşıdakı dövrdə mühüm rol oynacağını 
bildirib.

Tədbir panel sessiya ilə öz işini 
davam etdirib. İqtisadiyyat Nazirliyinin 
şöbə müdiri Hüseyn Hüseynovun 
moderatorluğu ilə keçirilən panel 
sessiyada energetika nazirinin müavini 
Elnur Soltanov, ekologiya və təbii 
sərvətlər nazirinin müavini Vüqar 
Kərimov, Hesablama Palatasının sədr 
müavini Nəsir Sadıqov, BMTİP-in 
Azərbaycanda rezident nümayəndəsinin 
müavini Çaru Bist, Azərbaycanda 
Amerika Ticarət Palatasının icraçı 
direktoru Gülnarə Aslanbəyli müzakirə 
olunan mövzu ilə bağlı fikirlərini 
bildiriblər.

AZƏRTAC

“Dayanıqlı inkişafın maliyyələşdirilməsi: 
COVID-19 pandemiyasından dayanıqlı və 
yaşıl bərpa” mövzusunda tədbir keçirilib

Azərbaycan Respublikası 
Nazirlər Kabinetinin Qərarı

№ 293              Bakı şəhəri, 5 oktyabr 2021-ci il 
Azərbaycan Respublikası Nazirlər Kabinetinin “Tenderin nəticələri haqqında 

tender komissiyasının yekun protokolunun nümunəsinin təsdiq edilməsi barədə” 
2002-ci il 2 avqust tarixli 124 nömrəli, “Mallar (işlər və xidmətlər) üzrə satınalma 
müqaviləsinin nümunəsi”nin təsdiq edilməsi haqqında” 2003-cü il 28 fevral tarixli 
34 nömrəli və “Azərbaycan Respublikası Mülki Məcəlləsinin 422-ci maddəsində 
nəzərdə tutulmuş halların satınalma müqaviləsinə təsirinin qiymətləndirilməsi 
Qaydası”nın təsdiq edilməsi haqqında” 2019-cu il 18 mart tarixli 107 nömrəli 
qərarlarında dəyişiklik edilməsi barədə

“Dövlət satınalmaları haqqında” 
Azərbaycan Respublikasının Qanununda 
dəyişiklik edilməsi barədə” Azərbaycan 
Respublikasının 2021-ci il 27 may tarixli 
330-VIQD nömrəli Qanununun tətbiqi və 
Azərbaycan Respublikası Prezidentinin 
“Dövlət satınalmaları haqqında” Azərbaycan 
Respublikası Qanununun tətbiq edilməsi 
barədə” 2002-ci il 29 yanvar tarixli 668 
nömrəli Fərmanında, 2019-cu il 16 aprel 
tarixli 647 nömrəli Fərmanı ilə təsdiq edilmiş 
“Dövlət satınalmalarının vahid internet 
portalı haqqında Əsasnamə”də dəyişiklik 
edilməsi barədə” Azərbaycan Respublikası 
Prezidentinin 2021-ci il 22 iyun tarixli 1376 
nömrəli Fərmanının 2.4-cü bəndinə əsasən 
Azərbaycan Respublikasının Nazirlər 
Kabineti qərara alır:

1. Azərbaycan Respublikası Nazirlər 
Kabinetinin 2002-ci il 2 avqust tarixli 
124 nömrəli Qərarı (Azərbaycan 
Respublikasının Qanunvericilik Toplusu, 
2002, № 8, maddə 535; 2016, № 4, maddə 
831; 2019, № 4, maddə 746) ilə təsdiq 
edilmiş “Tenderin nəticələri haqqında 
tender komissiyasının yekun protokolunun 
nümunəsi”nin 10-cu hissəsinin “a” bəndinə 
və 12-ci hissəsinə ismin müvafiq hallarında 
“uyğunluğu” sözündən sonra “əvvəlcədən” 
sözü əlavə edilsin. 

2. Azərbaycan Respublikası 
Nazirlər Kabinetinin 2003-cü il 28 fevral 
tarixli 34 nömrəli Qərarı (Azərbaycan 
Respublikasının Qanunvericilik Toplusu, 
2003, № 2, maddə 149; 2019, № 4, maddə 
746; 2021, № 5, maddə 520) ilə təsdiq 
edilmiş “Mallar (işlər və xidmətlər) üzrə 
satınalma müqaviləsinin nümunəsi”ndə 
aşağıdakı dəyişikliklər edilsin:

2.1. 5.5-ci bənddə “ona aid olan 
icazələrin və razılaşmaların alınmasını 
təmin edir” sözləri “müqavilənin icrasına 
başlanılması üçün müvafiq dövlət 
orqanlarından (qurumlarından) icazələrin 

(“Dövlət satın-almaları haqqında” 
Azərbaycan Respublikası Qanununun  
6.2.7-ci maddə-sinin tələbləri nəzərə 
alınmaqla) alınması tələb olunduğu 
təqdirdə, Sifarişçi belə icazələrin 
müqavilənin icrasına başlanılana qədər 
əldə olunmasını təmin edir” sözləri ilə əvəz 
edilsin; 

2.2. 14.1-ci bəndin birinci abzasına 
aşağıdakı məzmunda dördüncü cümlə 
əlavə edilsin:

“Müqavilənin yerinə yetirilməsinin 
təminatının qüvvədəolma müddəti 
satınalma müqaviləsinin yerinə yetirilməsi 
müddətindən (tələb olunduğu halda texniki 
təminat müddəti daxil olmaqla) 30 bank 
günü çox olmalıdır.”;

2.3. 14.2-ci bənd aşağıdakı redaksiyada 
verilsin;

“14.2. Müqavilə Sifarişçi və İcraçı 
tərəfindən imzalandığı andan qüvvəyə 
minir. Tenderin əsas şərtlər toplusunda 
müqavilənin Sifarişçinin yuxarı idarəetmə 
orqanı tərəfindən təsdiq olunması nəzərdə 
tutulmuşdursa, müqavilə həmin orqanın 
təsdiqinədək qüvvəyə minmir. Yuxarı 
idarəetmə orqanı təqdim olunmuş satınalma 
müqaviləsini 5 bank günündən gec 
olmayaraq təsdiq edir.”.

2.4. 24.2-ci bəndin üçüncü abzasının 
birinci cümləsində “10 gün” sözləri “sonrakı 
10 bank günü” sözləri ilə əvəz edilsin.

3. Azərbaycan Respublikası Nazirlər 
Kabinetinin 2019-cu il 18 mart tarixli 
107 nömrəli Qərarı (Azərbaycan 
Respublikasının Qanunvericilik Toplusu, 
2019, № 3, maddə 541) ilə təsdiq 
edilmiş “Azərbaycan Respub-likası Mülki 
Məcəlləsinin 422-ci maddəsində nəzərdə 
tutulmuş halların satınalma müqaviləsinə 
təsirinin qiymətləndirilməsi Qaydası”nın  
2.3-cü bəndində “20” rəqəmləri  
“10” rəqəmləri ilə əvəz edilsin.

